
Etxebizitza babestua erosteko baremo berrian alokairuak, aurrezkiak eta zergak Nafarroan ordaintzeak lehentasuna izango dute 

Etxebizitzarako Eskubidearen Foru Legeak esleipen-sistema aldatuko du, eskatzaileen errolda eginda

Ostirala, 2009ko maiatzaren 22a. Carlos Esparza Sáez Lurraldearen Antolamendu eta Etxebizitza kontseilariak Etxebizitzarako Eskubidearen Foru Legearen aurreproiektua aurkeztu du gaur. Berrikuntzen artean, besteak beste, salerosketako baremo bakarra Arartekoaren eta beste kolektibo batzuen iradokizunetara egokituko da, eta beraz, alokairuari, etxebizitza-kontuaren antzinatasunari eta Nafarroan egindako tributazio-urteei lehentasuna emango zaie. 

Aitzitik, ez dira zigortuko Foru Komunitateko erroldatzea ikasketa- edo lan-arrazoiengatik eteten dutenak, eta eskatzaileen adinari lotutako puntuazioak ezabatu dira. Horrez gain, baremo berrian banantzearen, dibortzioaren edo bikote egonkorra desegin ondoren familia-, ekonomia- eta etxebizitza-egoera aldatu duten kolektiboei arreta berezia eskainiko zaie. Seme-alabek puntuak izango dituzte, eskatzailearekin bizi ez arren. 

Beste berrikuntza bat kanpaina zehatzen bidez egindako deialdi publikoak desagertzea da. Nafarroako Gobernuak, VINSA sozietate publikoaren bidez, etxebizitza babestuak eskatzaileen erroldan izena emanda duten pertsonei esleituko dizkie. Izen-ematea lau urterik behin berrituko da, baina interesdunek baremazioan eragina duten aldaketa pertsonal, ekonomiko eta familiarren berri eman behar dute, gehienez ere, aldaketa horiek gertatu eta bi hilabeteko epean; halakorik egiten ez badute, erroldatik kanpo gera daitezke. Eskatzaileek lehentasun geografikoak eta tipologia-lehentasunak adierazi ditzakete.  

Sustatutako etxebizitza babestuak ez dira kanpaina zehatzen edo iragarkien bidez esleituko. Horren ordez, VINSAk erroldara joko du urtean lau aldiz: martxoaren 1ean, ekainaren 1ean, irailaren 1ean eta abenduaren 1ean. Esleipena prozesua hasi baino bi hilabete arinago izena emanda dutenen artean egingo da. 

Aurreproiektua Nafarroako Alderdi Sozialistarekin adostu da. Testu horretan, etxebizitza babestua lortzeko gutxieneko diru-sarrerak handitu eta gehienekoak murriztu dira; etxebizitza horiek Babes Ofizialeko Etxebizitzak (BOE) edo Prezio Tasatuko Etxebizitzak (PTE) soilik izan daitezke; kontrol-araubidea gogortu da, eta alokairua sustatzeko neurriak ezarri dira, besteak beste. 

Nafarroako Gobernuak onetsi eta Parlamentura igorri aurretik, Lurraldearen Antolamendu eta Etxebizitza Departamentuak parte-hartze publikorako aldia irekiko du.

Kontseilariak prentsaurrekoan esan duenez, testua gaur bertan bidaliko zaie Foru Komunitateko eragile politiko, sozial eta ekonomikoei, “Nafarroako gizartean adostasun albait handiena duen legea lortzeko”. Horrez gain, lehenengoz, parte-hartzeko prozesua herritarrei ere irekita egongo da. Herritarrek iradokizunak posta elektroniko honetara bidal ditzakete: nueva.ley.vivienda@navarra.es. Epea 15 egunekoa da, eta aurreproiektua Lurraldearen Antolamendu eta Etxebizitza Departamentuaren web orrian argitaratuta dago.
Ekarpen guztiak kontuan hartuta, Foru Legearen proiektua idatziko da, eta PSNrekin ere adostuko da. Aurreproiektua aurrekontu-bazkidearekin urtearen hasieran adostu zen, baina neurri batzuk Parlamentuko osoko bilkurak datorren maiatzaren 28an onetsiko duen Etxebizitza eta Hirigintza arloko Presako Neurriei buruzko Foru Legearen bidez aurreratu ziren. 

Neurri berri honen bidez, Nafarroako Gobernuak Foru Komunitatean etxebizitza duina eta egokia izateko eskubidea bermatu nahi du, Konstituzioaren 47. artikuluan ezarritakoaren arabera. Horretarako, arauak etxebizitza babestuaren eskaintza arautuko du, herritarren benetako beharrizanetara albait gehien egokitu dadin: esleitzeko betekizunak, kontrola, eraikinaren kalitatea sustatzea, etab.

Carlos Esparza kontseilariak azpimarratu duenez, lege honen bidez, aurreko legegintzaldian onetsitako Nafarroan etxebizitzari babes publikoa emateari buruzko Foru Legeak bere garaian lortu zituen aurrerapenak "hobetu" nahi dira. Foru Lege hori "mugarria izan zen Espainian, eta gaur egun beste autonomia-erkidego batzuetan erdietsi ez diren erreferenteak ditu, hala nola baremo bakarra, etxebizitza esleitzeko metodo objektibo eta gardena, esleipenetan nahierakeria baztertu zuena, eta hirigintza-planeamenduetan etxebizitzen %50 etxebizitza babestura bideratzeko eskakizuna”.

Izatez, gaur aurkeztutako lege-aurreproiektuak azken gai hori sakondu egiten du eta etxebizitza babestuaren gutxieneko estandarra %70era handitu du Iruñerrian. Lurraldearen gainerako inguruetan %50eko estandarrari eutsi zaio.  

Jabetzako etxebizitza eta kalifikazio mugagabea

Aurreproiektuak sei titulu ditu. Lehenengoan xedapen orokorrak jorratu dira, eta bigarrenean etxebizitza babestuaren kontzeptua, ezaugarriak eta tipologia eta etxebizitza arloko sustapen-jarduera publikoa zehaztu dira. Hirugarrenean etxebizitza babestua eskuratzeko baldintzak ezarri dira; laugarrenean, etxebizitzen eraikitze-, kontserbazio- eta mantentze-baldintzak; bosgarrenean etxebizitzei buruzko informazio- eta publizitate-prozesuak arautzen dira; eta seigarrenean, kontrol-sistemak eta iruzurraren prebentzioa.

Lehenengo eta behin, aurreproiektuan etxebizitza babestuen babes-araubideak iraupen mugagabea duela ezarri da, salerosten direnen zein alokatzen direnen kasuan, kalifikazio-eskaera Foru Legea indarrean jarri eta gero egiten bada (2004tik 30 urte ziren). Ez zegoen deskalifikazio aurreratua egiteko aukerarik, salbu eta etxebizitza desegokia izateagatik aldaketa egiten zenean, gaur egun ere indarrean dagoen kasua. Terrorismoaren biktimentzako ere erraztasunak ematen dira. 

Horrez gain, araubide berezia eta orokorra ezabatu dira, baita Prezio Itunduko Etxebizitzak ere. Hori dela eta, aurrerantzean Babes Ofizialeko Etxebizitzak (BOE) eta Prezio Tasatuko Etxebizitzak (PTE) soilik egongo dira. Esparzak azaldu duenez, neurri horren bidez "gizarte-kohesio handiagoa" eta "etxebizitzen eraikuntzan kalitate handiagoa" lortu nahi dira. Horrez gain, araubide berezia kentzea konpentsatzeko, errenta txikienak dituzten eskuratzaileen kasuan diru-laguntzak handituko dira. Prezio itunduko etxebizitzak ez ziren erakargarriak eskatzaileentzat.

Era berean, etxebizitza babestuak eskuratzen dituztenen diru-sarreren betekizunak aldatu dira. Gutxieneko diru-sarrerak handitu eta gehienekoak murrizten dira. Hori dela eta, BOE eskuratzen dutenek 12.000 eurotik gorako diru-sarrerak eta ondorio askotarako errenta-adierazle publikoa (IPREM) bider 4,5 baino txikiagoak (gaur egun bider 5,5ean finkatuta dago) egiaztatu behar dituzte, eta PTE eskuratzen dutenek, 15.000 eurotik gorako diru-sarrerak eta ondorio askotarako errenta-adierazle publikoa (IPREM) bider 6,5 baino txikiagoak (orain arte, bider 7,5). Nafarroako Gobernuak betekizunak benetako eskaerara egokitu nahi ditu. 

2007ko kanpainan, eskatzaileen %90ek IPREM bider 3,5 baino sarrera txikiagoak zituzten. Izatez, eskatzaileen %97,8k eskatutako gutxiengoaren eta IPREM bider 4,5 bitarteko diru-sarrerak zituzten. Hala ere, arauak salbuespenak ezarri ditu kolektibo zehatz batzuen kasuan (minusbaliatuak, genero-indarkeria, etab.) gutxieneko betekizunak betetzeari dagokionez, baita etxebizitzak esleitu gabe geratzen badira ere. 
90 metro koadrotik gorako etxebizitzak gutxienez 3 kidek osatutako familia-unitateei soilik esleitu ahal zaizkie. Eta PTEak garaje bakar batekin lotuta egongo dira.

Alokairua sustatzea eta arreta errenta txikiei

Legean lehenengoz jaso da Etxebizitza Babestua Alokatzeko Sistema Publikoaren lege-arauketa. Baremo bakarra sortuko da, salerosteko etxebizitzarako dagoenaz bestelakoa, eta gazteen emantzipazioari lehentasuna emango zaio. Kontseilariak adierazi duenez, alokairua trantsizio-modu gisa ikusten da, eta gazteek familia- eta ekonomia-inguruabarrak aldatzen dituztenean jabetza eskuratu dezakete. Esleipenerako, erroldaren bidez (nola ez), hiru errenta-tarte ezarriko dira. Xedea bitarteko hori errentarik txikienak dituztenek jasotzea da. Etxebizitzen %90 IPREM bider 2,5 baino gutxiago kobratzen dutenek eskuratzea aurreikusi da. Era berean, gizarteratze-beharrizanak dituzten pertsonentzako erreserba berezia sortu da, Gizarte Gaietako Departamentuaren beharrizanekin bat etorriz.

Presako Neurriei buruzko Foru Legeak aurreratu duen moduan, VINSAk jarduera zaharberritzeen eta eraldaketen arlora eta etxebizitza babestua alokairu-araubidean sustatzera bideratuko du. Kontseilariak zehaztu du sozietate publikoak legegintzaldi honetan alokairuko 2.000 etxebizitza sustatuko dituela. “Alokairu Poltsaren bultzadak aldi honetan 1.000 etxebizitza ukituko ditu, eta emantzipazioko oinarrizko errentari esker, Nafarroako 3.000 gaztek diruz lagundutako alokairua dute”, gogorarazi du kontseilariak.

Modu berean, alokairu-araubidean BOEak bakarrik kalifikatzeko aukera arautu da. Kalifikazio-araubidea iraunkorra da. Hala ere, 20 urte igaro ondoren, sustatzaileak etxebizitzak saldu ditzake, prezio babestuan (gaur egun prezio askean).

Nafarroako Gobernuak Alokairu Poltsaren funtzionamendua bultzatu eta behar den moduan arautu nahi du, Poltsa horretan errentarien beharrizanen arabera sartzeko. Modu berean, zaharberritzerako laguntza osagarriak ezarri dira, etxebizitzak Poltsan jarraituko duen kontuan hartuta. 

Informazioa, kalitatea eta kontrola
Bestalde, aurreproiektuan etxebizitza-erabiltzaileari kontsumitzailea den aldetik emandako informazioa luze-zabal arautu da. Eta kontsumoko artekaritza-sistema sustatu da, Gizarte Gaietako Departamentuaren bidez, eraikitzailearen eta esleipendunaren artean etxebizitza arloan sor daitezkeen kexak konpontzeko. 

Arauaren bidez lokalak eta garajeko plazak desjabetu ahal izango dira oztopo arkitektonikoak kendu behar dituzten etxebizitzetan edo irisgarritasuna hobetu behar dutenetan, askeak zein babestuak izan, oro har, zenbait urteko antzinatasunarekin. 

Gainera, aurreproiektuan kontrol-araubidea gogortzea proposatu da, etxebizitza urtebetez hutsik egon dela antzemanez gero desjabetu ahal izateko eta errekerimendu bat ez betetzeagatik isuna jartzeko. 

Modu berean, Foru Legearen bidez etxebizitza babestuak esleitu eta bost urtera trukatu ahal izango dira. Bigarren eskualdaketan jabetza eskuratzeko edo etxebizitza babestuaren bigarren eta hurrengo alokairuetarako betekizunak ere arautu eta malgutu dira.

Udalak eta etxebizitza arloko gizarte-politika 

Bestalde, aurreproiektuan abenduaren 20ko 35/2002 Foru Legearen 52. artikulua aldatzea proposatu da, Iruñerrian sustapen bateko etxebizitza babestuaren gutxieneko estandarra %70era zabaltzeko. Lurraldearen gainerako inguruetan %50eko estandarrari eutsiko zaio. Ildo horretatik, estandarraren barne banaketaren barruan, etxebizitza berrien %70 babes ofizialekoak izan behar dira, eta %30 PTE. 

Hala ere, hirigintza-jarduna modu objektiboan bideragarria ez denean, %70eko ehunekoa %50era murriztu daiteke. Iruñerritik kanpo, 10.000 biztanletik gorako udaletan (lehen 3.000) estandar hori bete gabe utzi daiteke aurreikuspen hori ez betetzea komenigarria dela justifikatzen badute. Eta kudeaketa errazteko, beste salbuespen bat dago etxebizitza kopuruaren hazkundea 20koa edo txikiagoa denean eta hiri-lurzoru finko moduan sailkatutako lurrak ukitzen dituenean.

Bestalde, Departamentuak aukera hau arautu du: udal-titulartasuneko lurzoruan egiten diren etxebizitza babestuen sustapenetan, udalak sustapeneko etxebizitzen %15 eskuratu ditzake alokatzeko edo lagatzeko gutxienez 5 urteko epean, etxebizitza arloko gizarte-politikaren helburuekin bat etorriz. 

Amaitzeko, zirriborroaren arabera, udalek Udal Plan Orokorraren berrikuspenaren hasierako onespenarekin batera txosten bat edo memoria bat gehitu behar dute, eta horretan aurreikusitako etxebizitza babestuen tipologia eta neurria egon dagoen eskarira egokitzen den aztertu behar da.

Oharra:  www.navarra.es helbideko "Aktualitatea" atalean Etxebizitzarako Eskubidearen Foru Legearen aurreproiektua eskaintzen da. 

